                                             Аббос Ашрапов
(Самарқанд, Узбекистан)
КАРАМНИНГ ТУРЛИ НАВЛАРИДА КАРАМ ШИРАСИНИНГ АЙРИМ ЭКОЛОГИК ХУСУСИЯТЛАРИ

Карам шираси (Brevicoryne brassicae) деярли барча ҳудудларда сабзавот экинларининг асосий зараркунандаси ҳисобланади. Бу зараркунанда ёппасига кўпайиб кетган йилларда карамдошлар оиласига мансуб экинларнинг (карам, редиска, шолғом, брюква ва бошқалар) ҳосили бутунлай йўқотилиши мумкин. Карам шираси таъсирида уруғ учун экилган карам ўсимлигида уруғлар массаси 10-31% га камайиши, кечпишар карам навларида эса ҳосилдорлик 50-80% га камайиши мумкин [1, 106 б., 4, 64 б.].
Биз бир неча йиллар мобайнида бу зараркунанданинг  биоэкологик хусусиятлари ва энтомофаглар билан зарарланиш даражасини ўрганиш борасида кузатишлар олиб бормоқдамиз. Қуйида оқ бош  карамнинг турли навларида  карам шираси сонининг мавсумий ўзгаришлари ҳақида айрим маълумотларни келтирамиз. 


Тадқиқотлар  Самарканд вилояти Ургут туманидаги сабзавот экинлари майдонларида олиб борилди. Тадқиқотлар учун карамнинг Тошкент-10, Слава-1305 ва Ўзбекистон-133 навлари танланди.  Зараркунандалар сонини аниқлаш ҳар бир нав экилган майдонлардан ажратилган 10 тадан намуна ўсимликларда олиб борилди. Намуна ўсимликлар экин майдони диагонали бўйлаб учта жойдан танланди. 


Карам шираси, асосан, тухум босқичида ўсимлик қолдиқлари ва ёввойи ўсимликлар поясида қишлайди. Шунингдек, унинг урғочилари ва личинкалари ҳам қишлаб қолиши мумкин. Эрта баҳорда тухумдан чиққан личинкалар иккинчи йилги карамда ёки ёввойи ўсимликларда 2-3 та авлод беради ва сўнгра карам майдонларига кўчиб ўтади. Май-июн ойларида ширалар эртапишар карам навларида яшайди ва кейин кечпишар навларга кўчиб ўтади.


Тадқиқотлар кўрсатишича 2012-йилда дастлабки ширалар карам майдонларида майнинг бошларида пайдо бўлди. Мавсум давомида шираларнинг сони 2 марта максимум қийматга эришади. Биринчи максимум қиймат май ойининг охирларига тўғри келади. Бу даврда шираларнинг ўртача сони 10 та ўсимликда  500- 850 тани ташкил этди. Июл-август  ойларида ширалар сони анча камаяди. Июлда ва август бошларида ширалар сонининг нисбатан пасайиб кетиши бу даврда ҳароратнинг юқори бўлиши ва атмосферада намликнинг жуда паст бўлиши билан боғлиқ. Август ўрталаридан бошлаб карам майдонларида ширалар сони яна кўпая бошлайди. Сентябр охири ва октябрнинг бошларида ширалар сонининг максимум қиймати кузатилади. Бу даврда шираларнинг ўртача сони 10 та ўсимликда  1100-1700 тани ташкил этди. Октябрдан бошлаб карам майдонларида ширалар сони аста-секин  камая бошлайди.

1-Расм. Карам турли навларида карам шираси сонининг мавсум давомида ўзгариши (Ургут тумани, 2012 йил)

Шартли белгилар: ------ Тошкент-10,  —   Ўзбекистон-133,  ------- Слава.
         Карамнинг турли навлари карам ширасини ўзига жалб қилиши билан сезиларли фарқ қилади. Майнинг биринчи ўн кунлигида шираларнинг ўртача сони 10 та ўсимликда  Тошкент-10 навида  45 тани ташкил этган бўлса, Ўзбекистон-133 навида 67 тани, Слава-1305 навида 61 тани ташкил этди. Май ойининг охирига келиб ширалар сонининг ошиши билан турли нав ўсимликлардаги фарқлар ҳам ортиб боради. Жумладан, майнинг охирида 10 та ўсимликдаги ширалар сони Тошкент-10 навида  576 тани ташкил этган бўлса, Слава-1305 навида 785 тани, Ўзбекистон-133 навида бу кўрсаткич 835 тани ташкил этди. Ширалар сони максимумга етган сентябр-октябр ойларида ширалар сони Тошкент-10 навида  1162 тани ташкил этган бўлса, Слава-1305 навида 1683 тани, Ўзбекистон-133 навида бу кўрсаткич 1642 тани ташкил этди. Худди шундай натижалар 2013 йилда ўтказилган тадқиқотларда ҳам кузатилди (2-расм). 

2-Расм. Карам шираси сонининг мавсум давомида ўзгариши

(Ургут тумани, 2013 йил)
----------- Тошкент-10     ——   Ўзбекистон-133      ------- Слава
     2014 йилда олиб борилган тадқиқот натижалари 3-расмда акс эттирилган. Майнинг биринчи ўн кунлигида шираларнинг ўртача сони 10 та ўсимликда  Тошкент-10 навида  57 тани ташкил этган бўлса, Ўзбекистон-133 навида 75 тани, Слава-1305 навида 79 тани ташкил этди. Май ойининг охирига келиб ширалар сонининг ошиши билан турли нав ўсимликлардаги фарқлари ҳам ортиб боради. Жумладан, майнинг охирида 10 та ўсимликдаги ширалар сони Тошкент-10 навида  528 тани ташкил этган бўлса, Ўзбекистон-133 навида 786 та, Слава-1305 навида бу кўрсаткич 835 тани ташкил этди.  Ширалар сони максимумга етган сентябр-октябр ойларида ширалар сони Тошкент-10 навида  1158 тани ташкил этган бўлса, Слава-1305 навида 1683 тани, Ўзбекистон-133 навида бу кўрсаткич 1642 тани ташкил этди. Ноябр ойида иқлимнинг ӯзгариши билан ширалар сони анча қисқарди.

          ----------- Тошкент-10     —— Ўзбекистон-133      ------- Слава
3-Расм. Карам шираси сонининг мавсум давомида ўзгариши

(Ургут тумани, 2014 йил)


Шундай қилиб, карам майдонларида ширалар сони мавсум давомида сезиларли ўзгаришларга учрайди. Май-июн ва сентябр-октябр ойларида ширалар сони анча юқори бўлса, июл-август ойларида улар анча камаяди. Ширалар сонидаги бундай тебранишлар, бир томондан, иқлимий шароитларнинг (ҳарорат ва намликнинг) ўзгариши билан боғлиқ бўлса, иккинчи томондан, карам ширасидаги мавсумий полиморфизм хусусияти ва уларнинг ўсимлик онтогенезининг турли фазалари ихтисослашганлиги  билан боғлиқ бўлиши мумкин.. Мавсум давомида ширалар сони ва зичлиги эса қанотсиз ширалар сони  ва серпуштлиги билан белгиланади. Айрим тадқиқотчилар фикрича  [2, 20 б.] карам ўсимлигида қанотли урғочиларнинг пайдо бўлиши ўсимликнинг фақат барг ўраш фазасида кузатилади. Қанотсиз шираларнинг пайдо бўлиши, асосан, карамнинг барг ўраш ва карамбошнинг зичлашиш фазасида пайдо бўлади. Қанотсиз урғочилар янги колонияга асос солувчи индивидлардир. Сентябр-октябр ойларида ширалар сонининг кўпайиб кетиши қанотсиз урғочиларнинг кўплаб пайдо бўлиши ва янги колонияларнинг юзага келиши билан боғлиқ. 


Карамнинг турли навлари карам ширасини ўзага жалб қалиши билан фарқ қилади. Тадқиқотларда карамнинг Тошкент-10 нави, Ўзбекистон-133 ва Слава-1305 навларига нисбатан камроқ карам шираси билан зарарланиши аниқланди. Карам турли навларининг карам шираси билан турли даражада зарарланиши кўплаб омилларга боғлиқ бўлиши мумкинки, бу омиллар карам навларининг зараркунандага чидамлилигини белгилаб беради. Карам навлари томонидан шараларнинг жалб қилиши, ўсимликдаги иккиламчи модда алмашинув маҳсулотлари билан боғлиқ. Ўзбекистон-133 ва Слава-1305 навида ширалар сонининг кўпроқ бўлиши бу навда иккиламчи модда алмашинуви маҳсулотлари бўлган гликозидлар миқдори Тошкент-10 навига нисбатан юқори бўлиши билан боғлиқ. Шу билан бирга, ўсимликнинг анатомо-морфологик белгилари ҳам зараркунанда учун муҳим аҳамиятга эга. 

